
MOCIÓN DO GRUPO MUNICIPAL DE COMPOSTELA ABERTA PARA A DINAMIZACIÓN DO

MERCADO DE ABASTOS MEDIANTE A OFERTA DE POSTOS BALEIROS PARA INICIATIVAS DA

ECONOMÍA SOCIAL E PERSOAS EMPRENDEDORAS EN SITUACIÓN DE DESEMPREGO

O Grupo Municipal de Compostela Aberta, ao abeiro do regulamento orgánico municipal do Concello

de Santiago, presenta a seguinte moción para o seu debate no Pleno.

EXPOSICIÓN DE MOTIVOS:

A Praza de Abastos é un dos patrimonios vivos e dinamizadores da economía de proximidade de

Santiago, é un tesouro e un emblema valorado tanto pola veciñanza compostelá que diariamente

consume produto fresco e de calidade, como polos miles de visitantes que ano tras ano desfrutan da

vitalidade e singularidade do mercado. Sen dúbida, é un lugar singular que conforma a identidade de

Compostela e o seu desenvolvemento local. Leva dende 1873 achegando os produtos frescos aos

fogares composteláns. A clientela da Praza é do máis variado, comprende tanto á veciñanza da zona

histórica e dos distintos barrios de Santiago, como a de municipios limítrofes e os/as profesionais dos

sectores da Hostalería e Restauración. Os praceiros e praceiras promocionan de xeito maioritario a

venda de produtos da nosa terra, sendo ben coñecida a calidade dos mesmos, e de aí do seu éxito e

valor de consumo. Por outra banda, a Praza de Abastos é o segundo lugar mais visitado polos miles

de turistas que chegan a Santiago, e este feito non debera traer consigo a hipermasificación ou

turistificación do lugar e mesmo unha mudanza importante de usos que destrúan a esencia de Praza a

base de concentrar excesivas ofertas turísticas de restauración no propio espazo do mercado.

Por iso, é necesario coidar a Praza para impulsar e innovar na ampliación e mellora dos servizos que

oferta, así como avanzar na ordenación e prevención dos fluxos turísticos que traian consigo o risco de

saturación do espazo. Neste sentido, dende o grupo municipal de Compostela Aberta trasladamos

unha proposta de dinamización e optimización dos postos do mercado. Cómpre lembrar que a Praza

de Santiago está organizada nunha serie de naves (8) (consúltese anexo1) e áreas de especialización

que comprenden postos de aves e ovos, bacallau, carnicería, chacinería, conxelados, flores, froitas e

verduras, pan, peixe e mariscos, queixo e tamén postos de xoias, restauración e perfumes e diferentes

tés e infusións.

Na actualidade, lamentablemente na Praza de Abastos atópanse un número importante de postos

baleiros, máis de corenta. Esta situación non debería acontecer e o Concello de Santiago debera ser

proactivo e impulsar unha serie de medidas para que estes postos poidan saír a concurso

incentivándose que teñan acollida, por unha parte, proxectos vinculados coa economía social e, por

outra, aqueles colectivos en situación de desemprego de longa duración, nomeadamente mulleres

que no municipio continúan a sufrir a fenda de xénero no ámbito laboral. Trataríase dunha política

pública acompañada dun programa de axudas para a o asesoramento e impulso de proxectos de

negocio innovadores e vinculados á economía social e á promoción de produtos locais, de comercio

xusto, produción ecolóxica ou tradicionais galegos. En calquera caso, este proceso debería promover

as necesarias canles de diálogo, comunicación e participación co tecido asociativo veciñal, comercial,

universitario, e en xeral coa cidadanía, para que sexan participes no deseño, elaboración e

implementación desta iniciativa.

Cremos que esta iniciativa sería pioneira en Compostela e viría a satisfacer por unha parte, a

necesidade de que a Praza se revitalice, non vaia pechando postos ou converténdoos en postos de

restauración orientados unicamente ao turismo, e por outra, a necesidade da posta en valor dos

modelos de negocio da economía social vinculados ao comercio de proximidade. Por último,

significaría unha aposta pola empregabilidade e apoio ao emprendemento de sectores da poboación

en situación de paro de longa duración, nomeadamente ás mulleres compostelás.

Por todo o anterior, o Grupo Municipal de Compostela Aberta propón unha serie de medidas co

obxectivo de dinamizar, revitalizar e apostar pola economía social e a inserción laboral das mulleres, e

presenta á consideración do Pleno o seguinte ACORDO:

Instar ao órgano de goberno correspondente á:

1. Desenvolver un concurso para cubrir as máis de corenta prazas baleiras das

naves da Praza de Abastos apostando tanto pola economía social como pola

inserción laboral das persoas desempregadas de longa duración,

nomeadamente as mulleres.

2. Definir unha liña de axudas para a o impulso e creación de proxectos

innovadores dirixidos a ocupar os postos baleiros da Praza de Abastos sobre a

base das consideracións do punto anterior.

3. Desenvolver unha campaña de sensibilización social, pondo en valor a

importancia económica do consumo do produto de proximidade e a calidade da

Praza de Abastos e de divulgación do concurso para a cobertura dos postos

baleiros.

4. Establecer as necesarias canles de diálogo, comunicación e participación co

tecido asociativo veciñal, comercial, universitario, e en xeral coa veciñanza para

que sexan participes no deseño, elaboración e implementación deste concurso

sobre os postos baleiros da Praza de Abastos.

Santiago de Compostela, 22 de marzo de 2023

AO ALCALDE DO CONCELLO DE SANTIAGO DE COMPOSTELA

